
Abstrak: Kajian menunjukkan bahawa keberkesanan sesebuah program pembangunan 

profesionalisme guru baharu adalah dipengaruhi oleh tahap penguasaan kemahiran dan 

pengalaman guru mentor yang membimbing. Oleh kerana itu, kajian ini ingin mendalami 

faktor yang mempengaruhi pemilihan guru mentor dalam sebuah Program Pembangunan 

Guru Baharu anjuran Kementerian Pelajaran Malaysia. Kajian ini dijalankan bagi 

mengenalpasti kriteria dan faktor pemilihan guru mentor bagi sesebuah program 

pembangunan profesional guru baharu di sekolah. Kajian ini menggunakan pendekatan 

kuantitatif yang menggunakan rekabentuk survei. Sampel kajian ini terdiri daripada 94 orang 

guru mentor dan 274 guru baharu yang pernah menyertai Program Pembangunan Guru 

Baharu (PPGB) pada tahun 2015 sehingga 2019 di sekolah-sekolah negeri Johor. Set borang 

soal selidik ini telah dibina berdasarkan instrumen kajian terpiawai dari Pelan Pembangunan 

Pendidikan Malaysia 2015-2025, Panduan Pelaksanaan Program Pembangunan Guru 

Baharu 2.0 (2021) dan Standard Guru Malaysia 2.0 (2021). Dapatan kajian menunjukkan 

bahawa pengalaman dan kemahiran guru mentor yang bersesuaian dengan keperluan latihan 

amat mempengaruhi keberkesanan program pembangunan profesionalisme guru baharu di 

sekolah. Oleh itu, dicadangkan agar Kementerian Pelajaran Malaysia menetapkan kriteria 

yang lebih kritis dalam pemilihan guru mentor bagi memastikan bimbingan yang diterima oleh 

guru baharu datang dari guru mentor yang benar-benar berpengalaman dalam bidang yang 

diperlukan. 

 

Kata Kunci: Mentor, pembangunan profesionalisme guru, Malaysian Ministry of Education 

(KPM) 

 

Abstract: Studies show that the effectiveness of a new teacher professional development 

program is influenced by the level of mastery of the skills and experience of the mentor teachers 

who guide. Therefore, this study wants to deepen the factors that influence the selection of 

mentor teachers in a New Teacher Development Program organized by the Ministry of 

Education Malaysia. This study was conducted to identify the criteria and factors for the 

selection of mentor teachers in a professional development program for new teachers in 

schools. This study uses a quantitative approach that uses a survey design. The sample of this 

study consists of 94 mentor teachers and 274 new teachers who have participated in the New 

Teacher Development Program (PPGB) from 2015 to 2019 in Johor state schools. This set of 

questionnaires was constructed based on the standardized research instruments from the 

Malaysian Education Development Plan 2015-2025, the New Teacher Development Program 

Implementation Guide 2.0 (2021) and the Malaysian Teacher Standard 2.0 (2021). The 

findings of the study indicate that the experience and skills of mentor teachers that are 

appropriate to the training needs greatly influence the effectiveness of new teacher 

professional development programs in schools. Therefore, it is proposed that the Ministry of 

Education Malaysia set more critical criteria in the selection of mentor teachers to ensure that 

the guidance received by new teachers comes from mentor teachers who are truly experienced 

in the required field.  

 

Keywords: Mentor, teacher professional development, Malaysian Ministry of Education 

(KPM) 

___________________________________________________________________________ 

 

1. Pengenalan 

 

Program Pembangunan Guru Baharu (PPGB) merupakan salah satu daripada program yang 

menyokong pembangunan profesionalisme berterusan guru baharu iaitu guru yang pertama kali 

memasuki perkhidmatan pendidikan dan ditempatkan di institusi Pendidikan bawah 

Kementerian Pelajaran Malaysia (KPM) sama ada melalui lantikan Suruhanjaya Perkhidmatan 

Pendidikan ataupun mana-mana bahagian atau jabatandi bawah KPM. Program ini telah 

dilaksanakan buat pertama kalinya pada tahun 2012 dan melalui beberapa perubahan dalam 

pengurusan modul pada tahun 2015 dan tahun 2021. Program ini masih mengekalkan 

pelaksanaan bimbingan di tempat bertugas dengan bantuan mentor yang berpengalaman, 

meliputi Fasa Orientasi, Fasa Pementoran dan Fasa Pembangunan Profesional. Bimbingan 

berstruktur ini diharapkan dapat membantu guru baharu untuk mengadaptasi dengan 

persekitaran, komuniti, budaya tempat kerja bagi membolehkan mereka berperanan dalam 

situasi sebenar dan memperkembangkan potensi mereka. Terdapat 3 objektif utama program 

yang berfokus untuk membantu guru baharu agar mereka dapat mengadaptasi persekitaran, 

komuniti dan budaya sekolah bagi membolehkan mereka berperanan dalam situasi sebenar; 

mengembangkan potensi mereka melalui penguasaan strategi dan kemahiran yang boleh 

menyelesaikan masalah pengajaran serta pembelajaran murid; membangunkan kompetensi 

profesionalisme secara berterusan melalui peningkatan kemahiran dan pengetahuan agar dapat 

memenuhi keperluan pendidikan semasa. 

 

Berdasarkan pemerhatian yang dilakukan terhadap aktiviti dan panduan program yang 

disediakan, program ini mempunyai perancangan yang baik dalam membangunkan 

profesionalisme perguruan dikalangan guru baharu di sekolah. Namun sepanjang tahun 2012 

sehingga 2020 terdapat beberapa kajian yang masih membincangkan tentang bagaimana guru 

baharu ini masih memerlukan bimbingan dan program pembangunan perlu diberi nilai tambah 

(Garba, Byabazaire, & Busthami, 2015; Goh & Wong, 2014; Hardman & A-Rahman, 2014; 

Juairiah Marjonet 2020a; Macalister, 2017; Meerah & Osman, 2013; Muliyati Timbang, 2020; 

Ngang & Chan, 2015; Ngang, Hong, & Chanya, 2014; Supermane, 2019; Thinwiangthong, 

Eddy, & Inprasitha, 2020). Hal ini menunjukkan secara jelas bahawa ia merupakan suatu isu 

yang perlu dikaji semula bagi memastikan ia dapat terus beroperasi berdasarkan objektif 

sebenar penubuhan program. 

 

Saadiah, Jamal dan Hamidah (2020) berpendapat bahawa latarbelakang akademik yang tinggi 

di kalangan guru bukanlah menjadi kayu pengukur kepada nilai profesionalisme dalam 

pelaksanaan tugas. Penambahbaikan melalui program pembangunan profesionalisme yang 

terancang ditambah pula dengan sokongan dari mentor yang berpengalaman sudah pasti akan 

menjadi pemangkin kepada perubahan yang dinamik dalam pendidikan (Sa’adiah binti Shuib, 

2020). Disamping itu, Juairiah (2020) dalam kajiannya mencadangkan agar Program 

Pembangunan Guru Baharu perlu menetapkan kriteria yang lebih kritis dalam pemilihan 

mentor bagi memastikan bimbingan menepati keperluan kemahiran serta pengalaman guru 

baharu. Faktor pengalaman pelaksanaan tugas dan kemahiran serta penguasaan terhadap skop 

bimbingan menjadi pemberat kepada pemilihan mentor (Juairiah Marjonet 2020b; Ngang & 

Chan, 2015; Supermane & Mohd Tahir, 2018). Biarpun begitu, tidak ramai pengkaji yang 

memberi fokus kepada aspek kriteria yang diperlukan bagi oleh seorang mentor untuk dipilih 

menjadi pembimbing program pembangunan guru baharu. Kajian banyak berfokus kepada 

dapatan dari mentee atau guru baharu dalam mencari impak keberkesanan sesebuah program 

pembangunan (Adi Badiozaman, 2017; Anderson, Young, Blanch, & Smith, 2015; Burger, 

Bellhäuser, & Imhof, 2021; Goh & Wong, 2014; Juairiah Marjonet 2020a; Mohd. Deni, Zainal, 

& Malakolunthu, 2014). Hal ini secara tidak langsung, mengehadkan kebarangkalian atau 

faktor pemangkin yang berkemungkinan menjadi pendorong kepada keberkesanan sesebuah 

program pembangunan guru baharu. Oleh itu, kajian ini cuba mengenalpasti pengaruh mentor 

dalam menjamin keberkesanan sesebuah program pembangunan guru baharu berdasarkan 

persoalan kajian berikut: 

1) Apakah faktor pemilihan seorang mentor dalam program pembangunan 

profesionalisme guru baharu? 

2) Apakah jenis pengalaman yang perlu ada bagi memastikan keberkesanan program 

pembangunan profesionalisme guru baharu? 

3) Adakah faktor pengalaman yang dimiliki mentor boleh mempengaruhi keberkesanan 

program pembangunan profesionalisme guru baharu? 

 

2. Sorotan Literatur 

 

2.1 Pementoran Guru Baharu 

Sweeny (2008) mendefinisikan pementoran dalam pendidikan sebagai suatu proses 

perkembangan kompleks yang digunakan oleh mentor untuk menyokong dan membimbing 

mentee pada masa peralihan (Robson & Mtika, 2017; Walters, Robinson, & Walters, 2020) 

Bimbingan pada masa peralihan ini merupakan satu proses membina profesion melalui 

perkongsian melahirkan pendidik yang berkesan dan berkeinginan untuk berjaya sepanjang 

kerjaya (Barnett, Shoho, & Okilwa, 2017; Walters et al., 2020). Atas faktor berikut maka 

Kementerian Pelajaran Malaysia telah menganjurkan sebuah program bimbingan yang 

dinamakan Program Pembangunan Guru Baharu bagi mencapai hasrat kemenjadian guru yang 

lebih berkualiti (Panduan Pelaksanaan Program Pembangunan Guru Baharu 2.0, 2021). 

Semua aktiviti yang dinyatakan dan program tersebut memberi tumpuan sepenuhnya dalam 

membangunkan guru-guru baharu dengan kemahiran pendidikan terkini disamping membina 

sahsiah yang profesional (Aney Marinda, 2019; Juairiah Marjonet 2020a). 

 

Juairiah, Siti Hajar dan Noralina (2020) berpendapat bahawa pendekatan pementoran yang 

terdapat dalam Program Pembangunan Guru Baharu dibina untuk membantu guru baharu yang 

kurang berpengalaman dalam mengharungi arus pendidikan sebenar. Ia secara tidak langsung 

mengurangkan kejutan transisi guru terhadap suasana baru yang ada pada sekolah yang 

ditempatkan (Muliyati Timbang, 2020; Ooi Chew Hong, 2015; Wan Ali Akbar Wan Abdullah, 

2020).  Sedikit sebanyak program pembangunan anjuran Kementerian Pelajaran Malaysia ini 

diharapkan dapat membantu guru untuk lebih bersedia dengan cabaran tugas yang harus dipikul 

apabila menjawat jawatan sebagai seorang guru (Panduan Pelaksanaan Program 

Pembangunan Guru Baharu 2.0, 2021; Panduan Pelaksananaan Program Pembangunan 

Guru Baharu, 2015). 

Namunbegitu terdapat beberapa kajian di dalam dan luar negara yang mendapati bahawa biar 

pun setelah menyertai program pembangunan yang disediakan, guru-guru baharu ini masih 

belum cukup bersedia dari segi mental dan fizikal untuk menggalas tanggungjawab yang 

diberikan (Asada, 2012; Attard Tonna, 2019; Juairiah Marjonet 2020a). Amin dan Othman 

(2019) menerangkan bahawa latar persekitaran dan suasana yang berbeza pada setiap sekolah 

menjadikan guru baharu sukar menyesuaikan diri dengan iklim sekolah. Mereka mengambil 

masa yang lama untuk bertindak secara proaktif dalam menyelesaikan isu yang berkaitan 

dengan pengajaran dan pembelajaran di bilik darjah (Ambotang & Timbang, 2020; Aney 

Marinda, 2019; Wan Ali Akbar Wan Abdullah, 2020). Maguire, Sheridan, Draper dan Cutts 

(2019) berpendapat bahawa sekiranya guru baharu gagal untuk menyesuaikan diri pada tahun 

pertama perkhidmatan maka mereka berkemungkinan besar akan mengalami masalah tekanan 

kerja sepanjang perkhidmatan (Asada, 2012; Bressman, Winter, & Efron, 2018; Ewing, 2021b; 

Stoeger, Balestrini, & Ziegler, 2021). 

 

2.2 Pembangunan Profesional Guru Dalam Pendidikan 

Latihan menjurus ke arah pembangunan profesional guru bukanlah sesuatu yang baru. Ia 

bersifat dinamik dan telah berubah mengikut pelbagai perspektif yang secara jelasnya berfokus 

kepada perubahan peranan guru (Stoeger et al., 2021; Weile, Sjaelland, & Nielsen, 2016; Xu 

& Liu, 2011). Kini tugas guru bukan sahaja menyediakan perkhidmatan mengajar untuk murid-

murid di sekolah tetapi dalam masa yang belajar untuk meningkatkan kecekapan kerja dan 

profesion. Pada hari ini terdapat banyak program pembangunan guru dibina bagi memastikan 

kualiti guru terus mencapai standard yang ditetapkan oleh sesebuah organisasi atau kerajaan 

(Ayvaz-Tuncel & çobanoglu, 2018; Phillips & Chetty, 2018; Ting, 2017; Zhang, Kong, Bai, & 

Inc, 2016). Menurut Potolea dan Toma (2015), latihan pembangunan guru baharu perlu 

berteraskan kepada proses pembelajaran sepanjang hayat. Ia tidak boleh bersifat sementara dan 

perlu berterusan bagi memastikan semua guru dapat menyahut perubahan globalisasi teknologi 

pendidikan (Mubarak, Khan, Yasmin, & Osmadi, 2021; Nesje & Lejonberg, 2022; Potolea & 

Toma, 2015; Rincon-Ussa, Fandino-Parra, & Cortes-Ibanez, 2020). 

 

Kementerian Pelajaran Malaysia menetapkan semua guru baharu perlu melalui fasa 

pembangunan profesional melalui penghasilan dan pengkaryaan kajian tindakan, inovasi, 

buku, jurnal, kajian tindakan dan lain-lain (Panduan Pelaksanaan Program Pembangunan 

Guru Baharu 2.0, 2021; Panduan Pelaksananaan Program Pembangunan Guru Baharu, 

2015). Ia bertujuan untuk melahirkan lebih ramai guru-guru yang lebih berfikiran kritis dalam 

menyelesaikan isu yang dihadapi di dalam kelas dan melaksanakan intervensi berdasarkan 

permasalahan yang ada (Pelan Pembangunan Pendidikan Malaysia 2013-2025, 2013). Hal ini 

bersesuaian dengan harapan Pelan Pembangunan Pendidikan Malaysia (Gelombang 3, 2021-

2025) yang menginginkan budaya kecemerlangan melalui teladan rakan setugas diamalkan. 

Oleh itu, amat penting bagi semua organisasi yang terlibat dengan Program Pembangunan Guru 

Baharu untuk bersama-sama memahami dan mula beroperasi bagi mencapai aspirasi yang 

diharapkan. Asada (2012) menerangkan bahawa latihan pembangunan profesional guru di 

sekolah-sekolah seluruh jepun amat menitikberatkan kepada penghasilan kajian tindakan 

sebagai salah satu keperluan tugasan wajib (Asada, 2012; Kiyomi Akita 2014) . Sepanjang 

tempoh program pembangunan, guru baharu akan dibimbing oleh guru mentor berkaitan 

penghasilan penulisan kajian tindakan secara berfasa. Penulisan kajian tindakan tersebut akan 

dibentang pada peringkat sekolah dan dipertandingkan sehingga peringkat kebangsaan (Asada, 

2012; Reiko Yoshihara, 2020). Secara tidak langsung penghasilan kajian tindakan menjadi 

kayu pengukur keberkesanan program pembangunan untuk guru baharu di sekolah (Kiyomi 

Akita 2014; Reiko Yoshihara, 2020). Aktiviti penghasilan kajian tindakan semasa program 

pembangunan guru baharu bukan sahaja telah dijalankan di negara Jepun, malah di beberapa 

negara lain yang mempunyai ranking PISA teratas seperti Finland, Singapore, Estonia, Jepun 

dan China (Tonga, Eryiğit, Yalçın, & Erden, 2022). 

 

2.3 Pemilihan Mentor 

Rachel (2018) berpendapat bahawa amat penting bagi seorang mentor dipilih berdasarkan 

status pengalaman dan kemahiran dalam bidang yang berkaitan. Dalam konteks pementoran 

398amper398kan, mentor yang dipilih hendaklah bersesuaian dengan bidang tugas yang akan 

dipikul oleh guru baharu yang dibimbing (Gilles, Wang, Fish, & Stegall, 2018; Lofthouse, 

2018). Mentor bukan sahaja mempunyai kemahiran dalam pelaksanaan bidang tugas yang 

sama malah berpengalaman dalam menguruskan suasana bilik darjah yang 398amper serupa 

(Andreasen, Bjørndal, & Kovač, 2019; Gilles et al., 2018; Marcelo, Gallego-Domínguez, 

Murillo-Estepa, & Marcelo-Martínez, 2018). Pemilihan mentor dalam sesebuah program 

pembangunan guru baharu perlu dibuat secara kritis agar mentor dapat berperanan dengan baik 

dalam peningkatan professionalism guru baharu. Bandura (1986) menerangkan bahawa 

seseorang individu akan dapat mempelajari sesuatu kemahiran melalui pemerhatian terhadap 

individu lain (Nabavi, 2012). Sewaktu pemerhatian terhadap kerja dijalankan, individu bukan 

sahaja dapat menjana idea kognitif malah mengalami perubahan sikap terhadap bagaimana 

sesuatu kerja perlu dilaksanakan (Arain, Hameed, Khan, Strologo, & Dhir, 2021; Klassen & 

Usher, 2010; Zhou et al., 2020). Oleh itu, perkara yang paling penting ialah individu yang 

dijadikan contoh teladan perlu mempunyai set kemahiran yang bersesuaian untuk 

melaksanakan bimbingan (Stoeger et al., 2021; Stroupe & Hancock Ii, 2022; Walters et al., 

2020). Connie, Duygu dan Nick (2022) menjelaskan bahawa proses paling penting dalam 

sesebuah program bimbingan ialah pemadanan persamaan antara mentor dan mentee dalam 

aspek keperluan bimbingan (Deng, Gulseren, & Turner, 2022). Ia meliputi keperluan jangkaan 

perkembangan profesionalisma mentee sehingga kepada perbincangan tentang jenis input 

aktiviti yang perlu dilaksanakan (Deng et al., 2022; Karathanos-Aguilar & Ervin-Kassab, 

2022). 

 

3. Kaedah Kajian 

 

Kajian ini berlandaskan pendekatan secara kuantitatif yang menggunakan rekabentuk survei. 

Responden dan populasi bagi kajian ini terdiri daripada 94 orang guru mentor dan 274 guru 

baharu yang pernah menyertai Program Pembangunan Guru Baharu (PPGB) pada tahun 2015 

sehingga 2019.  Bagi mendapatkan data kuantitatif, borang soal selidik diedarkan kepada          

responden bagi mendapatkan maklumat yang diperlukan. Instrumen menggunakan skala Likert 

5 pilihan iaitu 1 (Sangat Tidak Setuju), 2 (Tidak Setuju), 3 (Tidak Pasti), 4 (Setuju) dan 5 

(Sangat Setuju). Skalal Likert 5 pilihan ini dibuat bagi membolehkan penyelidik              

mengumpulkan maklumat dan pandangan berdasarkan pendapat peserta. Ia juga membantu 

peserta untuk menawarkan jawapan dan pendapat yang tidak bertindih (Braunsberger & Gates, 

2009). Jawapan yang dipilih dari pilihan Skala Likert 5 merupakan pilihan yang tipikal dan 

tidak akan tercenderung kepada pilihan yang negatif atau positif (Holt, 2014). Set borang soal 

selidik ini telah dibina berdasarkan instrumen kajian terpiawai seperti berikut: 

 (1) Pelan Pembangunan Pendidikan Malaysia 2015-2025 

 (2) Panduan Pelaksanaan Program Pembangunan Guru Baharu 2.0 (2021) 

(3) Panduan Pelaksanaan Program Pembangunan Guru Baharu (2015) 

(4) Standard Guru Malaysia 2.0 (2021) 

 

Instrumen kajian ini telah diuji rintis sebelum digunakan dan nilai kebolehpercayaan instrumen 

ini adalah tinggi iaitu pada tahap 0.980. Data yang diperolehi dianalisis menggunakan perisian 

The Statistical Package for the Social Science SPSS versi 27. Pembersihan data dilakukan 

sebelum analisis dibuat bagi memastikan data yang dimasukkan dalam SPSS tidak berlaku 

kesilapan dan taburan pemboleh ubah dalam keadaan normal. 

 

Semua guru mentor yang dipilih mempunyai pengalaman membimbing guru baharu pada tahun 

tersebut, begitu juga dengan guru baharu yang dipilih. Saiz sampel kajian ini ditentukan dengan 

menggunakan jadual penentuan saiz sampel (Krejcie & Morgan, 1970). Pemilihan sampel 

dalam kajian ini adalah berdasarkan tahun berkhidmat, penjawatan di sekolah dan tahun 

menjadi mentor dalam PPGB. Sampel guru baharu pula dipilih berdasarkan tahun berkhidmat 

dan penyertaan PPGB di sekolah pertama.  

 

Persampelan purposif dipilih kerana ia melibatkan kelompok individu yang memenuhi kriteria 

tertentu. Dalam konteks kajian ini ialah kumpulan guru mentor dan guru baharu yang menyertai 

Program Pembangunan Guru Baharu dari 2015 sehingga 2019. Persampelan purposif 

merupakan kaedah yang paling kos efektif dan sesuai untuk populasi dari kawasan yang luas. 

Teknik ini juga sesuai bagi pemilihan sampel berasaskan kesamaan sifat, tingkah laku dan ciri-

ciri sedia ada. Malah ia berkesan dalam kajian yang ingin meneroka penemuan daripada 

pendekatan intuitif (Mujere, 2016). 

 

Pemilihan sampel bagi guru mentor dan guru bahatu yang yang mengikuti PPGB pada tahun 

2015 hingga 2019 adalah bagi mengikuti objektif kajian yang ditetapkan. Tempoh masa ini 

dipilih bagi melihat kompetensi dan komitmen guru mentor serta guru baharu berdasarkan 

tempoh masa mereka mengikuti PPGB. Memandangkan PPGB telah pun bermula pada tahun 

2012, maka adalah mencukupi bagi membuat penilaian terhadap program ini (Aney Marinda, 

2019; Juairiah Marjonet 2020a). 

 

4. Dapatan Kajian 

 

Analisis 

Responden kajian terdiri daripada 94 orang guru mentor dan 274 orang guru yang pernah 

menyertai PPGB di sekolah-sekolah daerah Kulai dari tahun 2015 sehingga 2019. Penjelasan 

lanjut bagi responden kajian adalah seperti dalam jadual 1 dan 2. Maklumat daripada ini           

diperlukan bagi mengukur keberkesanan PPGB di sekolah. 

 

Berdasarkan jadual 1, seramai 28 (29.7%) orang responden guru mentor adalah guru lelaki 

manakala 66 (70.3%) adalah guru perempuan. Kesemua responden kajian ini telah mula 

berkhidmat di sekolah sejak tahun 1985 sehingga tahun 2019. Seramai 9 (9.6%) orang guru 

mentor mempunyai kurang dari 5 tahun pengalaman mengajar, seramai 49 (52.1%) orang guru 

mentor mempunyai pengalaman mengajar kurang daripada 16 tahun, seramai 27 (28.7%) orang 

guru mentor mempunyai pengalaman kurang daripada 22 tahun pengalaman mengajar 

manakala seramai 9 (9.6%) guru mentor mempunyai lebih 22 tahun pengalaman mengajar. 

 

Dapatan berdasarkan pengalaman perkhidmatan mendapati ada guru mentor yang mempunyai 

pengalaman kerja kurang dari 5 tahun perkhidmatan telah dilantik menjadi guru pembimbing 

PPGB. Hampir separuh guru mentor yang dilantik seramai 58 orang guru mempunyai kurang 

16 tahun pengalaman mengajar. Selebihnya ialah guru berpengalaman yang mempunyai lebih 

16 tahun pengalaman mengajar iaitu seramai 36 orang. Hal ini mendapati bahawa pemilihan 

mentor bagi guru berpengalaman lebih 16 tahun dalam PPGB kurang diberi perhatian. 

 

Bagi menilai jenis jawatan yang disandang semasa menjadi mentor PPGB, empat pecahan telah 

diberikan iaitu jawatan dalam pengurusan akademik, pengurusan hal ehwal murid (HEM), 

pengurusan ko-korikulum (KoKo) dan guru akademik biasa. Seramai 27 (28.7%) guru mentor 

yang memegang jawatan dalam pengurusan akademik semasa menyertai PPGB; seramai 4 

(4.2%) orang guru mentor memegang jawatan dalam pengurusan HEM; seramai 6 (6.5%) 

orang guru mentor memegang jawatan dalam pengurusan Ko-ko; seramai 57 (60.6%) orang 

guru mentor memegang jawatan sebagai guru akademik biasa. 

 

Hasil dapatan mendapati bahawa majoriti guru mentor yang berkhidmat sebagai pembimbing 

PPGB pada 2015 hingga 2019 adalah terdiri daripada guru akademik biasa yang kurang 

pengalaman dalam aspek pengurusan akademik, hal ehwal murid dan ko-korikulum di sekolah. 

Dapatan ini diperolehi berdasarkan jawatan yang disandang semasa mereka bertugas sebagai 

guru mentor di sekolah. 
 

Jadual 1: Profil Demografi Sosial Responden Kajian (Guru Mentor) 

Profil Demografi   Responden   n   % 

Jantina   Lelaki   28  29.7 

   Perempuan  66  70.3 

Tahun Berkhidmat  1985-1989  1  1.1 

   1990-1994  8  8.5 

   1995-1999  11  11.7 

   2000-2004  16  17 

   2005-2009  28  29.8 

   2010-2014  21  22.3 

   2015-2019  9  9.6 

Tempoh Pengalaman Kurang 5 tahun  9  9.6 

   Kurang 16 tahun       49  52.1 

   Kurang 22 tahun  27  28.7 

   Lebih 22 tahun  9  9.6 

Jawatan Yang Disandang Pengurusan akademik 27  28.7 

Semasa Menjadi Mentor Pengurusan HEM  4  4.2 

   Pengurusan Ko-ko  6  6.5 

      Guru Akademik Biasa 57   60.6 
 

Berdasarkan jadual 2, seramai 96 (35%) orang responden guru yang pernah menyertai PPGB 

sebagai guru baharu adalah guru lelaki manakala 178 (65%) adalah guru perempuan. Kesemua 

responden kajian ini telah mula berkhidmat sejak tahun 2015 dan mempunyai pengalaman 

lebih dari tiga tahun mengajar di sekolah. Seramai 99 (36.1%) orang guru berkhidmat sejak 

tahun 2015, seramai 55 (20.1%) orang guru berkhidmat pada tahun 2016, seramai 39 (14.2%) 

orang guru mula berkhidmat pada tahun 2017, seramai 49 (17.9%) guru memulakan 

perkhidmatan pada tahun 2018 dan seramai 32 (11.7%) guru berkhidmat pada tahun 2019.  
 

Jadual 2: Profil Demografi Sosial Responden Kajian (Guru Baharu) 

Profil Demografi   Responden   n   % 

Jantina   Lelaki   96  35 

   Perempuan  178  65 

Tahun Berkhidmat  2015   99  36.1 

   2016   55  20.1 

   2017   39  14.2 

   2018   49  17.9 

      2019     32   11.7 

Tahap Min Keberkesanan Pembangunan Profesional PPGB 

Berdasarkan jadual 3, semua konstruk bagi mengukur keberkesanan Pembangunan  Profesional 

PPGB oleh guru mentor pada tahap sederhana iaitu 3.27. Guru mentor menunjukkan tahap 

sederhana (3.76) pada pengalaman yang dimiliki dalam membuat pembentangan PLC di 

sekolah. Guru mentor turut menunjukkan tahap sederhana (3.09) pada pengalaman berkaitan 

penghasilan kajian tindakan yang telah dikongsikan bersama warga sekolah. Akhir sekali tahap 

rendah (2.98) pada pengalaman guru mentor dalam menghasilkakn inovasi yang boleh 

dikongsikan dengan warga sekolah. 

 

Data menerangkan bahawa guru mentor yang bertanggungjawab mempunyai               

pengalaman yang cukup sekadar memuaskan (sederhana) dalam memberi bimbingan 

pembangunan profesional kepada guru baharu sewaktu PPGB. Guru mentor mempunyai                

pengalaman yang sederhana dalam membentangkan amalan terbaik sewaktu sesi perbincangan 

Komuniti Pembelajaran Profesional (PLC) dan juga pengalaman sederhana dalam 

menghasilkan kajian tindakan di peringkat sekolah. Malah guru mentor yang bertugas    

mempunyai pengalaman pada tahap rendah dalam usaha menghasilkan inovasi yang boleh 

dikongsikan bersama warga sekolah. Hal ini membuktikan bahawa guru mentor yang dipilih 

masih belum mencapai kemahiran yang diperlukan bagi membimbing pembangunan          

profesional guru baharu. 

 
Jadual 3: Keberkesanan Pembangunan Profesional PPGB Dari Guru Mentor 

           

Bil  Konstruk       Min   Sisihan    Intepretasi 

               Piawai     

1  Saya mempunyai pengalaman membuat 3.76  .82  Sederhana 

 
 pembentangan sewaktu PLC bagi      

 
 meningkatkan kemahiran pendidikan      

 
 di sekolah        

2  Saya mempunyai pengalaman menghasilkan 3.09  .92  Sederhana 

 
 penulisan kajian tindakan yang telah      

 
 dikongsikan bersama warga sekolah      

3  Saya mempunyai pengalaman menghasilkan 2.98  .78  Rendah 

 
 inovasi yang telah dikongsikan bersama      

 
 warga sekolah        

 
 Tahap Min Keberkesanan Pembangunan 3.27  .84  Sederhana 

 
 Profesional PPGB        

                     

 
Jadual 4 menunjukkan bahawa min keseluruhan bagi item Fasa Pembangunan Profesional 

(guru baharu) ialah 3.17 berada pada tahap sederhana. Aspek yang dinilai terdiri daripada 

pernah membuat pembentangan sewaktu PLC (Komuniti Pembelajaran Profesional) bagi 

meningkatkan kemahiran pendidikan di sekolah (3.69), menghasilkan penulisan kajian 

tindakan yang telah dikongsikan bersama warga sekolah (3.10), menghasilkan inovasi yang 

telah dikongsikan bersama warga sekolah (2.72). 

 

Dapatan membuktikan bahawa guru baharu yang mengikuti telah PPGB masih memerlukan 

bimbingan dalam aspek pembangunan profesional memandangkan mereka mempunyai 

pengalaman yang sederhana dalam membuat pembentangan amalan terbaik sewaktu PLC dan 

juga mempunyai pengalaman yang sederhana dalam menghasilkan kajian tindakan sewaktu 

menyertai PPGB di sekolah. Guru baharu juga mempunyai pengalaman yang rendah dalam 

menghasilkan inovasi di peringkat sekolah. 

  
Jadual 4: Keberkesanan Pembangunan Profesional PPGB Dari Guru Baharu 

Bil Konstruk       Min   Sisihan    Intepretasi 

              Piawai     

1 Saya pernah membuat pembentangan  3.69  .96  Sederhana 

 sewaktu PLC (Komuniti Pembelajaran       

 Profesional) bagi meningkatkan kemahiran       

 pendidikan di sekolah.       

2 Saya menghasilkan penulisan kajian tindakan  3.1  .82  Sederhana 

 yang telah dikongsikan bersama warga sekolah.      

3 

Saya menghasilkan inovasi yang telah 

dikongsikan  2.72  .86  Rendah 

 bersama warga sekolah.       

 Tahap Min Keberkesanan Pembangunan 3.17  .88  Sederhana 

 Profesional PPGB        

                    

 

4.2 Perbincangan 

Kajian cuba mengenalpasti peranan guru mentor terhadap Program Pembangunan Guru Baharu 

dalam aspek pembangunan profesional. Kajian melihat keberkesanan pembangunan 

profesional PPGB melalui respon dari guru mentor sebagai pembimbing dan guru baharu 

sebagai peserta program. Dapatan kajian mendapati bahawa guru mentor yang dilantik 

memberi respon tahap sederhana terhadap keberkesanan pembangunan profesional PPGB. 

Guru mentor mempunyai pengalaman yang sederhana dalam membuat pembentangan PLC 

bagi meningkatkan kemahiran pendidikan di sekolah. Guru mentor juga mempunyai 

pengalaman yang sederhana dalam menghasilkan kajian tindakan di sekolah. Malah mereka 

mempunyai pengalaman tahap rendah dalam menghasilkan inovasi yang boleh dikongsi 

bersama warga sekolah. 

 

Hasil data di atas telah memberi kesan kepada dapatan daripada guru baharu apabila mereka 

turut memberikan reaksi yang sederhana terhadap keberkesanan pembangunan profesional 

PPGB. Guru baharu juga menunjukkan tahap sederhana berkaitan pengalaman membuat 

pembentangan PLC sewaktu menyertai PPGB. Mereka mempunyai pengalaman sederhana 

dalam menghasilkan kajian tindakan yang boleh dikongsikan bersama warga sekolah. Hal ini 

juga memberikan perkaitan yang sama dengan dapatan dari guru mentor apabila guru baharu 

turut memberi intepretasi yang rendah berkaitan pengalaman menghasilkan inovasi yang boleh 

dimanfaatkan bersama warga sekolah. Dapatan kajian menunjukkan bahawa pemilihan mentor 

yang berkemahiran dan berpengalaman memainkan peranan penting dalam memastikan 

program berunsur bimbingan dapat memberikan impak yang berkesan. 

 

Dapatan kajian menunjukkan bahawa kebanyakkan guru mentor yang dilantik mempunyai 

pengalaman yang minima dalam membolehkan mereka dijadikan pakar rujuk atau pembimbing 

pakar. Ketetapan yang diberikan oleh Kementerian Pelajaran Malaysia ialah guru yang 

mempunyai kelayakan membimbing bermula pada gred DG48 dan ke atas. (Deskripsi Tugas 

Pegawai Perkhidmatan Pendidikan, 2016). Deskripsi ini dikhaskan buat guru di sekolah yang 

mempunyai 16 tahun pengalaman kerja dalam bidang pendidikan di sekolah. Namun begitu, 

melalui data yang diperolehi seramai 58 (61.7%) daripada 94 orang guru mentor yang dilantik 

mempunyai pengalaman perkhidmatan kurang dari 16 tahun serta belum mencapai gred DG48. 

Terdapat juga dapatan di mana ada guru mentor yang mempunyai pengalaman kerja kurang 

dari 5 tahun perkhidmatan turut dilantik menjadi guru pembimbing PPGB. Guru mentor yang 

mempunyai pengalaman lebih 16 tahun pengalaman hanya seramai 36 (38.3%) orang. Hal ini 

mendapati bahawa pemilihan mentor lebih 16 tahun pengalaman kurang diberi perhatian 

khusus. 

 

Menurut Trotter (1986) seorang pendidik boleh diistilahkan sebagai pakar setelah melalui lebih 

15 tahun perkhidmatan di sekolah. Pengalaman yang dimiliki ini membolehkan, guru tersebut 

mempunyai autoriti dalam profesion perguruan di mana idea dan keputusan yang dicadangkan 

olehnya boleh dipercayai. Malah idea yang dimiliki dianggap kukuh dan boleh mempengaruhi 

polisi pendidikan sedia ada (Huitt, 2007). Guru ini dianggap sudah menguasai bidang 

pendidikan berdasarkan pengalaman menangani pelbagai isu pendidikan sepanjang lebih 15 

tahun berkhidmat. Oleh itu, adalah selayaknya bagi guru yang sudah berkhidmat lebih 15 tahun 

untuk dijadikan pembimbing bagi program membangunkan profesional perguruan guru baharu. 

Bahagian Pendidikan Guru (KPM) menetapkan bahawa guru yang mempunyai kurang dari 15 

tahun pengalaman masih memerlukan bimbingan yang minimum dalam pelaksanaan tugasan 

di sekolah. Apatah lagi guru yang mempunyai kurang dari 5 tahun pengalaman sudah pasti 

dilihat sebagai pilihan yang meragukan kerana mereka sendiri turut memerlukan penyeliaan 

dan bimbingan di sekolah (Deskripsi Tugas Pegawai Perkhidmatan Pendidikan, 2016). 

 

Dapatan seterusnya menunjukkan bahawa kebanyakkan guru mentor yang dilantik mempunyai 

pengalaman yang minima dalam tugasan pengurusan di sekolah. Seramai 57 (60.6%) orang 

guru mentor yang dilantik menyandang jawatan guru akademik biasa semasa menjadi mentor. 

Seramai 27 (28.7%) orang guru mentor menyandang jawatan pengurusan akademik seperti 

ketua panitia dan setiausaha peperiksaan. Selebih guru mentor menyandang jawatan dalam 

pengurusan Hal Ehwal Murid dan kokurikulum. Dapatan menunjukkan bahawa guru mentor 

yang dilantik bukan sahaja mempunyai pengalaman membimbing yang belum mencukupi 

malah lebih dari separuh jumlah responden guru mentor mempunyai pengalaman pengurusan 

yang minima di sekolah. Mempunyai pengalaman dalam pelaksanaan pengurusan sekolah 

merupakan kriteria penting dalam menjadi seorang guru mentor yang produktif (Ewing, 2021a; 

Gilles et al., 2018; Marcelo et al., 2018). Guru mentor yang berpengalaman dalam kerja-kerja 

pengurusan mempunyai banyak idea bernas dalam meningkatkan kerja berpasukan (Ooi Chew 

Hong, 2015). Mereka berpengalaman dalam meningkatkan motivasi dalam ahli sepasukan dan 

mahir dalam memberi dorongan positif kepada rakan sekerja (Ahmad, Hussain, Ekiz, & Tang, 

2020; Bressman et al., 2018; Ewing, 2021b). Pengalaman yang ada turut menjadikan mereka 

lebih arif berkaitan laluan kerjaya dan peluang yang bakal diperolehi dalam sektor pendidikan 

(Ahmad et al., 2020; Andreasen et al., 2019; Burger et al., 2021). Guru-guru ini akan sentiasa 

terlibat dengan pembentangan audit akademik, post mortem, perbengkelan pedagogi yang 

berkaitan dengan kemenjadian murid di sekolah. Atas kemahiran yang ada ini menjadikan guru 

mentor sedemikian sangat sesuai untuk membimbing pembangunan profesional guru baharu di 

sekolah (Ewing, 2021b; Juairiah Marjonet 2020a). 

 

Dapatan kajian menunjukkan bahawa kebanyakkan guru mentor yang dilantik mempunyai 

pengalaman yang minima dalam pemprosesan serta pelaksanaan kajian penyelidikan di 

sekolah. Hal ini dibuktikan dengan dapatan yang menunjukkan bahawa guru mentor yang 

dilantik mempunyai pengalaman yang sederhana dalam membentangkan amalan terbaik dan 

pelaksanaan kajian tindakan (Aktaş, 2018; Caliskan & Izmirli, 2020; Gotwals & Cisterna, 

2022; Panduan Pelaksananaan Program Pembangunan Guru Baharu, 2015). Guru mentor 

yang terlibat dengan PPGB ini juga mempunyai pengalaman yang rendah dalam penghasilan 

inovasi yang boleh dikongsikan bersama warga sekolah. Kemahiran berikut amat penting untuk 

dimiliki oleh guru mentor bagi memastikan bimbingan berkaitan pembangunan profesional 

dapat dilaksanakan secara optimum. Seorang guru mentor perlu mempunyai kepakaran dalam 

membimbing pelaksanaan program pembangunan berbentuk penyelidikan (Aguilar, 2019; 

Aktaş, 2018; Asada, 2012; Ayebo & Assuah, 2017; Ayvaz-Tuncel & çobanoglu, 2018). Hal ini 

akan dapat membantu guru yang dibimbing menjadi lebih kritis dalam membuat analisis dan 

mencari punca pada setiap permasalahan yang berlaku (Fila & Laszczyk, 2019; Fox & 

Poultney, 2020; Glas, Martínez-Miranda, & Dittmar, 2021; Medina & Navio-Gamez, 2018; 

Meristo & Eisenschmidt, 2014). Hasilnya guru baharu yang dibimbing akan mahir untuk 

mengambil tindakan susulan terhadap sesuatu isu dari maklum balas yang tepat. Ia bertepatan 

dengan hasrat Pelan Pembangunan Pendidikan Malaysia, Gelombang 3 (2021-2025) yang 

memberi fokus kepada pembangunan model kejayaan sekolah berdasarkan inovasi dalam 

pengajaran guru-guru. Pada masa yang sama memupuk budaya kecemerlangan profesional 

keteladanan rakan setugas, iaitu guru dan pemimpin sekolah saling membimbing, berkongsi 

amalan terbaik bagi memenuhi standard profesional perguruan (Pelan Pembangunan 

Pendidikan Malaysia 2013-2025, 2013). 

 

5. Kesimpulan 

 

Kajian ini telah mengenalpasti jenis kelayakan yang perlu ada pada seorang guru mentor bagi 

memastikan program pembangunan profesional guru baharu di sekolah dapat dilaksanakan 

dengan jayanya. Selain mempunyai opsyen yang sama, guru mentor perlu mempunyai 

pengalaman melaksanakan tugasan pembangunan profesional yang luas. Mereka bukan sahaja 

mempunyai tahun pengalaman mengajar yang lebih lama malah mempunyai kemahiran dan 

pengalaman yang luas dalam aspek penghasilan kajian tindakan, pengurusan program 

pembangunan profesional serta pernah menjawat jawatan pengurusan di sekolah. Kriteria ini 

menjadikan mereka sebagai teladan yang senang dirujuk dan dapat menyelesaikan 

permasalahan yang dihadapi oleh guru baharu berdasarkan pengalaman sedia ada. Kajian juga 

telah menunjukkan bahawa kemahiran dan pengalaman yang dimiliki oleh guru mentor 

mempengaruhi keberkesanan program pembangunan profesional guru baharu. Oleh itu, suatu 

intervensi perlu dilaksanakan dalam pemilihan guru mentor bagi membolehkan kemahiran dan 

pengalaman mereka menepati keperluan pembangunan profesional guru baharu yang 

dibimbing. 

